1.Дәріс.  Курстың пәні мен міндеті. Ұлттық талдамалы журналистикасының пәні, тарихы.
Тарихи сабақтастықтың күрделі де қиын жолына көз жіберсек, қазақ журналистикасы апыл-тапыл басқанынан бері әлеуметтік өмірге белсене араласып келеді. Қоғамдық процестерге осын-дай қатысу-араласу пішіндерінің бірі ең алдымен, тіршілік құбы-лыстарын талдау, таразылау екенін атап өткен жөн. Ұлттық баба журналистика символдары мен мәтіндері, патшалық Ресей отарлық заманындағы латентті журналистика, Алаш көсемсөзі, кеңестік кезеңдегі публицистика ел өмірінің барлық саласын талдап, таразылауға ұмтылды, тиісті оқиғаларға өз бағасын беріп отырды.
Өткен жылдардағы, қазіргі күнгі талдамалы журналистиканың пәні – көкейтесі қоғамдық құбылыстар, оқиғалар мен үдеріс-тер және солармен еншілес қоғам дамуының теориялық және практикалық проблемалары. Қазақ баспасөзінің, оның ішінде талдамалы журналистикасының теориялық және практикалық түп-тұқиянына, оның контрасты беттеріне, жағымды мен жала тайталасқан тарихына ат ізін сала кеткеннің еш артықтығы жоқ. Журналистика тарихының әртүрлі кезеңдерін таразылаған зерттеушілердің еңбектері үлкен бір арнаға келіп тоғысады, ұлттық журналистиканы байытады, сол арқылы халықаралық журналистика палитрасы ажарланады.
Жиырмасыншы ғасырдың елең-алаңында, яғни 1904 жылы Санкт-Петербургте «Периодическая печать на Западе» атты жи-нақ басылып шықты. Одан біраз бұрын, 1896 жылы, К. Бюхер-дің «Происхождение газеты» тарихи еңбегі неміс тілінен ауда-рылып, Солтүстік Пальмирада жарық көрді. Бұлар Ресей империясы журналистері үшін баспасөз үлгілерінің алғашқы әдістемелік құралы еді. Кеңестік дәуірдің дәурені жүре бастаған 1921 жылы «Журналист» басылымында В. Владимировтың «Ло-гика фельетона» атты мақаласы жарияланды, ал 1922 жылы «Современникте» Н.К. Иванов-Гарменнің «Теория публицистики как предмет преподавания» деген зерттеуі жарық көрді. Ұлттық баспасөз практикасын бір ізге түсіру, оның ғылыми теориясын жасау қадамдары өз топырағымызда өткен ғасырдың алғашқы онжылдықтарында қолға алынды. Қазақ баспасөзінің қисыны мен тәжірибесін тұңғыш жүйелеген ғылыми еңбек – ХХ ғасыр-дың жиырмасыншы жылдарының ортасында дүниеге келген І. Жансүгіровтің төрт бөлімді «Кереге газеті жайлы көзқа-расы». 1925 жылы Ташкентте, жазғытұрым «Ақ жол» газетінің Жалпықазақстандық тілшілер конференциясында Ғ. Байтасұлы-ның «Қазақ баспасөзінің тарихы туралы» баяндамасы тыңдалды. «Ақ жол» газеті тілшілерінің жоғарыда айтылған 1925 жылғы бірінші жиынында Қ. Кемеңгерұлы «Тілшілердің міндеті һәм мәнісі туралы» атты баяндама жасады және «Ел газеті қандай болу керек?» деген тақырыпта сөз сөйледі. Тек араға төрт-бес жыл салып, неміс қисынгері Э. Довифаттың (1930 ж.) «Zeitung-slehre» («Газет ілімі») монографиясы жарық көрді. И.Я. Бисктің «Пресса веймарской Германии» атты монографиясында (1995 ж.) 1930 жылы ғалым О. Гроттың «Газета» атты төрт томдық зерттеу жұмысын жариялағаны туралы дерек келтіріледі. Ал іс жүзінде публицистика жанрларының қызметін тереңдете зерт-теу мен қалыптастыру жиырмасыншы жүзжылдықтың елуінші жылдарында кең өріс алғаны аян. Осы кезеңде, яғни 1959 жылы, жарық көрген М.С. Черепаховтың «О приметах газетных жанров» еңбегінің орны бір төбе. Бұл зерттеу кеңестік журналистика, оның құрамдас бөлігі болып келген қазақ көсемсөзіне де едәуір әсер етті. Одан кейінгі бір айтулы фактор – екінші дүниежүзілік соғыстан кейін халықаралық қарым-қатынас жаңа сапалық деңгейге көтерілді, «қырғиқабақ соғыс» өріс алды, «темір шымылдық» жабылды. Осындай жағдайда журналистика талда-масының әлеуметтенуі, саясилануы күшейе түсті. Ол тек ақпарат тарату, насихат жүргізу жағынан ғана емес, бұқараны басқарудың оңтайлы тетігі, психологиялық әсер ету құралы ретінде де толыса түсті. Сондықтан бақталас екі лагерь идеологтарының әрқайсы осы сала функциясын, баспасөз мүмкіндігін өз пайымдары мен түсінігіне лайық икемдеді.
Қазақ топырағында журналистика тарихы, публицистика теориясы мен практикасы туралы зерттеулер мен ізденістер тә-уелсіздік алғанға дейін билеуші коммунистік партия идеологиясы негізінде, кеңестік жүйе ауқымында жүргізілді. Мұндай үлгіні тек қазақ ғалымдары ғана басшылыққа алған жоқ, бұл стандарт одақтас республикалардың барлығына, бүкіл социалистік лагерь теоретиктеріне бірден-бір озық ойлы, әмбебап әдіснама ретінде ұсынылды. Осы ретте СОКП съездері материалдарын, СОКП ОК-нің ақпарат құралдарына арналған қаулыларын, Қазақстан Компартиясы съездері шешімдері мен Қазақстан Компартиясы ОК-нің БАҚ қызметі жөніндегі қаулыларын айтсақ та жеткілікті. Олар кеңестік журналистиканың бірден-бір идеялық түпқазығына айналды, көсемсөзді партияландырды, теория мен тәжірибені бірегейлендіріп, бір ізге түсірді. Біздіңше, қазақ ғұламаларының осы құрсаулы шеңберден шыға алмауының себептері олардың ғылыми дайындығының осалдығында немесе туындыгерлік ұстанымының, шығармашылық шамасының әлсіздігінде емес, қайта, олардың білгірлігі, асқан көрегендігі дәстүр жалғастығын үзіп алмау үшін белгілі бір кезеңге дейін аңдай қимылдауында, таңы атар ұлы мұраттарға іргетас боларлық ұлттық кадрлар мектебін табанды қалыптастыруға күш салуында, өздерінің зерт-теушілік әлеуетін, ұстаздық күш-қайраттарын келешек ізбасар-ларға ой тірер мығым баспалдақ, келешек өріс дайындауға сарқа жұмсағандығында, Алаш ардақтылары аманаттап кеткен ұлттық мұраттарды жүрек түкпірінде сақтай білуінде.
Расында да, жаңа қағидат, соны талдама дүниеге ежелгінің тұғырынан қарайды, оны өзгеше мазмұнмен, соны түсіндірме-лермен толықтыра түседі, соның арқасында одан арғы көкжиекке көз жібереді.

